
Basque Trade & Investmet-ek behar diren baimen guztiak ditu dokumentu hau eta bere eranskinak prestatzeko 
horretarako erabilitako datu-baseen jabeek emandako informazioarekin; era berean, baimena lortu du 
dokumentu hau eta bere eranskinak banatzeko bakar-bakarrik bere hartzaileen artean. 

Dokumentu hau eta bere eranskinak isilpekoak dira, eta bere hartzaileei bakarrik zuzentzen zaizkie. Guztiz 
debekatuta dago dokumentu horiek ezein bitartekoren bidez banatu, kopiatu eta osorik edo partzialki zabaltzea, 
salbu eta antolakunde barruan jasotzeko baimena duten pertsonei.  

Hartzaileak hitz ematen du ez duela isilpeko informazioa kudeatuko, erabiliko, ustiatuko edo ezein pertsona edo 
erakunderi helaraziko ezelango arrazoirengatik klausula honek agintzen duenaren kontra, salbu eta idatziz 
ematen bazaio horretarako baimena. 

Dokumentu honetan eta bere eranskinetan jasotako informazioa baimenik gabe erabiltzeak eta 
konfidentzialtasun betebeharra ez betetzeak ondorio legalak izango ditu, eta Basque Trade & Investment-ek 
eskubidea izango du kalte-ordainak eskatzeko hartzaileak bere betebeharrak urratzeagatik gerta litezkeen 
kalteengatik. 

Txosten hau egiteko elkarrizketak egin zaizkie honako hauei: Alfredo Mariotti, Makina-Erreminten, roboten eta 
automatizazio-sistemen fabrikazioan jarduten duten Italiako enpesen elkarteko (UCIMU – Sistemi per Produrre) 
zuzendari nagusia; Mauro Sanclemente, ASCOMUT Makina-Erremintaren Italiako inportatzaileen eta 
banatzaileen elkarteko presidenteordea; Marco Taisch, Milango Politeknikoko katedratikoa, eta Aldo Cantoni, 
Cantoni Meccanica makina-erremintako osagaiak hornitzeko enpresaren jabea. Halaber, UCIMU – Sistemi per 
Produrreren, ANIE ASSIFER Italiako tren-industriaren elkartearen eta ANFIA Italiako automobilgintza-
industriaren elkartearen partetik jasotako laguntza nabarmendu behar dugu. 

Eskerrak eman nahi dizkiegu txosten hau egiten lagundu diguten guztiei. Haien ekarpenek nabarmen aberastu 
dute edukia eta funtsezkoak izan dira Italiako makina-erremintaren sektorea bere osotasunean ulertzeko. 

Sarrera  

Makina-erremintaren sektoreak rol estrategikoa du Italiako ekonomian, zehatzago, manufaktura-
industrian. Industriako funtsezko sektorea da, eta ekoizpenerako beharrezkoak diren ekoizpen-
baliabideak hornitzen ditu. Gainera, ekarpena egiten dio ekonomiaren lehiakortasunari, izan ere, 
manufaktura-industria lehiakorra abangoardiako makina-erreminten eta teknologikoki aurreratuen 
mende dago hein handi batean. 

Makina-erremintaren arloko Italiako industria UCIMU – Sistemi per Produrrek ordezkatzen du, eta 
makina-erremintaz gain, Italiako roboten eta sistema automatizatuen fabrikatzaileen interesak 
defendatzen ditu. Italiako ekoizpen-katearen teknologia industrialik aurreratuenetako bat da hori.  

Alfredo Mariotti UCIMU – Sistemi per Produrreko zuzendari nagusiak Basque Trade & Investmenti 
emandako elkarrizketan nabarmendu zuen sektorea oso garrantzitsua dela; izan ere, makina-
erremintaren, robotikaren eta automatizazio-sistemen industriek (piezak eta osagaiak, tresnak eta 
zenbakizko kontrolak barne) Italiako BPGri egiten dioten ekarpena 10.000 milioi euro baino 
gehiagokoa da egun, BPGren % 0,5 baino apur bat gehiago. Hala ere, nabarmendu du datu horiek 
ez dutela sektoreak herrialdearen garapen ekonomikoan duen garrantzia modu sinesgarrian islatzen; 
izan ere, ekonomia modernoen industriako ekoizpen-prozesuaren oinarria izanik, produktu 
sofistikatuagoak egiteko fabrikazioaren teknika eta teknologia berriak txertatzea ahalbidetzen 
du. 

UCIMU – Sistemi per Produrrek eskainitako datuen arabera, 2022an, zifra errekorretara iritsi ziren 
Italiako makina-erremintaren, robotikaren eta automatizazioaren adierazle ekonomiko gehienetan, 
2021arekin alderatuta: ekoizpena % 15 igo zen, eta 7.280 milioi eurora iritsi zen; esportazioen balioa 
3.468 milioi eurora igo zen, hau da % 8,5eko igoera; kontsumoa % 26 igo zen, 6,311 milioi eurora 
helduz eta fakturazioa 10.482 eurotara iritsi zen. Emaitza positiboak eskarien zorroan ere islatu ziren; 8 
hilabeteko ekoizpena ziurtatu zen, 2021ean berriz, 7,3 hilabetekoa. 

Azterketaren helburua Italiako makina-erremintaren merkatuaren azterketa xehea eskaintzea 
denez, hurrengo ataletan sektore horri buruzko informazioa soilik aztertuko dugu, 
robotikarekin eta automatizazio-sistemekin lotutakoa kontuan izan gabe. 

  


